
        
            [image: cover]
        

    
	VUILSPEL OP DIE VLAKTES

	 

	deur

	 

	MEIRING FOUCHE

	 

	en

	 

	proeflees en redigering deur

	PIETER HAASBROEK

	 

	 

	Gepubliseer deur:

	 

	SKATKIS BOEKE - UITGEWERS

	 

	Strand Mews                                           Strand

	 

	2025

	 

	 

	VUILSPEL OP DIE VLAKTES

	Die voorblad illustrasie vir die Ryk Schoonraad Reeks is deur AI-sagteware gegenereer, wat die narratief verryk. Hierdie boek word vir die eerste keer in Afrikaans in e-boek formaat vrygestel.

	Die kopiereg vir hierdie storie is voorbehou en mag nie in geheel of gedeeltelik herdruk of versprei word sonder die uitgewer se skriftelike toestemming nie. Herdrukking sluit enige elektroniese of meganiese vorm in, soos e-boeke, fotokopiëring, skryf, opname op band, of enige ander manier om inligting te stoor of toegang daartoe te verkry.

	Hierdie is ’n werk van fiksie. Name, karakters, plekke en voorvalle is of die produk van die skrywer se verbeelding of word fiktief gebruik. Enige ooreenkoms met werklike persone, lewend of dood, gebeure of plekke is suiwer toevallig. Hierdie verhaal ondersoek sensitiewe politieke temas en mag standpunte of situasies bevat wat sommige lesers uitdagend of kontroversieel mag vind. Die menings wat deur fiktiewe karakters uitgespreek word, weerspieël nie noodwendig die mening van die skrywer nie. Verder is hierdie verhaal bedoel as ’n werk van verbeelding vir vermaak, bespreking of verkenning van idees en moet nie as ’n feitlike kommentaar op spesifieke werklike individue of gebeure geïnterpreteer word nie.

	OPSOMMING

	In die ongenaakbare Bosveld ontvou ’n desperate wedloop teen tyd. Die jong, vurige Miemsie Bouwer vlug vir haar lewe, meedoënloos agtervolg deur vier gewetenlose skurke. Sy dra ’n kosbare geheim van haar prospekteerder-pa, bestem vir Kimberley, met ’n geheim wat alles kan verander. Die ruwe vlaktes word gou ’n arena van lewe en dood.

	Wanneer haar moedige perd struikel, beland Miemsie in die hande van haar agtervolgers. Sy weier om die klein bladsakkie prys te gee en slinger dit in ’n diep seekoeigat. Die skurke, woedend en wreed, laat haar vir dood agter. Maar uit die skaduwees tree Ryk Schoonraad, ’n geharde Grensman, as haar onverwagse redder en bondgenoot.

	Die ware geheim, grond monsters van ’n ongekende ontdekking en ’n kaart na die presiese ligging, is egter fyn weggesteek in haar spesiale militêre saal. Nadat die bende, gelei deur die berugte Mertel Duvenage, die bladsakkie uit die water kry, besef hulle die meisie se werklike skat lê elders. ’n Nuwe, selfs meer verbete jag begin, wat Ryk en Miemsie deur verraderlike terrein en na ’n spanningsvolle konfrontasie in die afgeleë Driekoppies lei. Kan die geheim van die vlaktes beskerm word teen Mertel se gulsige kloue? Geregtigheid hang aan ’n fyn draadjie in hierdie opwindende woeste weste avontuur van hoop en verraad.

	 

	 

	UITTREKSEL

	Dit gebeur alles so snel en toe voel dit vir haar asof haar longe gaan oopbars. Die lug wat sy netnou ingetrek het, is haas op. Sy het die sagte sandbodem van die seekoeigat bereik en om haar is daar net die half-duister van die koel watermassa. Daar op die bodem worstel en stoei sy nog ’n maal om haar bande te probeer breek en om uit te kom na die sonlig, maar tevergeefs. Haar hare is ’n swaaiende rooi vag daaronder, waar sy haar kop heen weer ruk in ’n poging om die klip te probeer afskud.

	Haar gesig word verwring deur naakte vrees. Sy maak haar mond oop om te skreeu van blinde wanhoop en toe sluk sy die eerste water. Dit is toe, op die rand van haar beswyming, op die swart rand van die dood, dat sy asof uit ’n droom die bleek monster na haar toe aangeskuif sien kom. Op die smal skeiding tussen die bewuste en die onbewuste, verbeel sy haar dat dit ’n nagmerrie is waarin sy vasgevang is. ’n Vreemde gedaante hierdie wat so snel op haar afpyl. Iets soos ’n monster uit ’n storieboek.

	Sy weet nog net hoe dat iets haar aan haar skouers gryp, pynlik hard en met ’n groot krag. Toe kry sy ’n swewende gevoel, so asof sy ligter geword het as water en lug, so asof sy in ’n groot wind vasgevang word wat haar omhoog dra na die wolke. En toe weet sy niks meer nie.

	 

	 

	
1. VUILSPEL OP DIE VLAKTES

	Hoofstuk 1

	Vier Skurke en ŉ Meisie

	Deur die blougroen haakdoringveld kom die een ruiter aangejaag en die ligbruin perd loop so vinnig, dat dit lyk asof sy pens aan die grond raak. Die ruiter peil reguit na die suidooste deur die haakdoringplate, deur die ryp gras en deur die vaalbosleegtes.

	Daardie ruiter sit voor in die saal, net agter die saalknop en elke keer kyk sy om. Dan lê sy met haar handsambok in en die bruin perd haal nog kwaaier uit om die afstand voor hom af te sny.

	Hierdie nooi sit baie gemaklik in die saal, want sy ken die rug van ’n perd. Haar hare, lank en glansend rooibruin, is agter haar kop onder die helder sonkappie saamgevat en met haar wye sisrok en al sit sy wydsbeen in die saal soos ’n man. Haar hande is klein, fyn en bruin gebrand, maar stewig aan die teuels en in haar regterhand swaai die handsambok van egte seekoeivel met ’n treffende behendigheid.

	Sy kom ’n skotige afdraandjie af, slingerend en stuiwend tussen die haakdorings deur, toe sy weer ’n keer omkyk. ’n Ysige gevoel spring deur haar binneste toe sy hulle op die horison sien verskyn, die vier ruiters wat haar nou al seker vir ’n uur lank agtervolg. Sy ken hulle nou al uit haar kop. Daar is die twee donkerbruin perde, daar is die gitswart perd en daar is die ligbloue. Toe sy omkyk, sien sy hulle ’n oomblik op die horison hingel, maar toe sien sy hoe dat hulle weer die hakke inlê en hulle storm opnuut agter haar aan.

	Sowat ’n uur gelede het hulle haar in die rotskoppies verder na die noorde probeer voorlê, maar met ’n behendige swaai van haar perd in ’n sandsloot af, het sy hulle tydelik afgeskud, die vlak veld bereik en toe voor hulle begin uitjaag. Sy het goed onder hulle uitgekom, want sy is lig en haar perd is sterk. Maar nou haal hulle haar genadeloos in. Dit kan sy met skok sien. Skynbaar het haar ligbruin hings nie die asem van die agtervolgers se perde nie.

	Daar is ’n hete vasberadenheid op haar mooi gesig, toe sy weer vooroor in die saal leun en saggies met haar perd praat. Al sterf sy ook vandag, sy mag haar nie laat inhaal nie. Want as sy haar laat inhaal, kan dit beteken dat ’n groot ideaal van haar vader verlore is. Nie alleen vir hom nie, maar ook vir haar, wat nou al byna groot geword het in hierdie tawwe wildernis.

	’n Benouende beklemming maak hom van haar meester, want sy weet hoe ver Kimberley nog moet lê. Nog myle en myle ver oor hierdie grasvlaktes. Sy sal nog deur tientalle kameeldoringlope en seker nog deur honderde vaalboslaagtes moet jaag, voordat sy die rooi aarde en die klompie huise van Kimberley kan bereik.

	Maar sy moet hom eenvoudig bereik al kom ook wat. Sy vat die volgende helling snel en vasberade. Haar reun se asem kom rukkend, maar hy loop nou met ’n dodelike ritme en hy vlieg soos ’n koedoe oor die bloedrooi miershope, wat sy gang hier tydelik probeer versper. Sy klim uit die wye leegte en toe sy weer ’n keer omkyk, sien sy dat haar agtervolgers reeds in die bedding van die leegte is. Nou haal hulle haar vinnig in. Sy sien ook dat hulle nie meer op ’n bondel jaag nie. Hulle het effens uitgewaaier en sy weet dadelik wat die bedoeling daarvan is. Wanneer sy skielik na die een kant of na die ander kant wil padgee, sal die een of die ander van hulle haar dadelik vaslê.

	Die klein bladsakkie van koedoe-leer vlieg wild soos sy jaag en af en toe vat sy dit vinnig raak, net om weer seker te maak dat dit nog daar is. Dan skuif sy dit agter haar rug in, waar dit veiliger kan wees en konsentreer maar weer ernstig op die jaagtog.

	Die helling voer haar op na ’n rooi, ruwe klipperigheid, na die kruin van ’n plato waardeur ’n diep skeur loop. Daarheen peil sy nou. Sy ken hierdie skeur deur die plato baie goed, want sy en haar vader het eenkeer hier deur gekom. Dit was lank gelede, maar sy onthou dit nog soos gister. Eintlik is dit ’n riviertjie wat hier afkom en wat deur die jare vir hom ’n pad hier deur die klipperigheid gesny het.

	In die bedding van die rivier, dit weet sy, is daar gewoonlik ’n lang seekoegat wat maande lank water hou. Dit onthou sy ook nog goed, omdat sy en haar vader eenkeer daar gekampeer het. Toe het sy nog hulle wasgoedjies daar uitgewas.

	Net voordat sy die poort ingaan, kyk sy weer ’n maal om en toe besef sy met ’n hete steek van ontsteltenis dat sy nie veel langer gaan kan voorbly nie. Hulle het haar in die afgelope paar minute ongelooflik vinnig ingehaal. So vinnig dat dit lyk asof hulle skielik vars perde opgeklim het. Sy sien hulle vooroor lê in die saals en hoe hulle hul perde aanroer met hul handsambokke.

	’n Oomblik lank dink sy verwilderd in die saal wat sy nou behoort te doen.

	En die volgende oomblik weet sy presies wat haar te doen staan. Al skiet hulle haar uit die saal, al kom martel hulle haar en al vernietig hulle haar. Haar geheim, die sal sy nooit opgee nie. Nooit, solank as wat sy leef nie. Sy sal liewer sterf, maar haar geheim en die geheim van haar vader, die sal sy behou tot die bittere einde toe.

	Sy swaai skerp na regs en toe weer na links en vat die sandpoort, wat lei na die steil, rooi klofie deur die plato. Sy sal in die poort opjaag, by die seekoeigat verby en wanneer sy anderkant die poort uit is, dit weet sy, dan is daar ’n ruigtes van wag-’n-bietjie, kameeldoring, groot vaalbos en soetdoring. Daarin kan sy hulle miskien afskud.

	Sy het nog egter skaars haar planne mooi agtermekaar, toe die ligbruin reun in ’n meerkatgat trap. In sy vaart slaan die perd feitlik heeltemal bollemakiesie en in die proses slinger hy haar ver uit die saal. Maar sy het gelukkig in hierdie wêreld groot geword. Die sterre staan behoorlik voor haar oë toe sy die sand tref, dog sy is feitlik onmiddellik weer op die been, haar kop singend en met ’n warm pyn aan haar voorkop. Toe sy op haar voete staan, weet sy darem dat sy geen bene gebreek het nie en hoewel sy nog heen en weer slinger, slaag sy daarin om haar perd, wat ook weer opgestaan het, aan sy stang te gaan vang. Die dier is wit van die skuim gejaag. Sy lende vlieg op en neer en sy neusgate is wyd gesper.

	Sy paai hom, streel hom teen sy nek en toe swaai sy pynlik in die saal, want die harde val het haar liggaam lelik gekneus. Die kort onderbreking in haar vlug laat haar kortasem voel, daarom druk sy onmiddellik met die spore en jaag verder.

	Sy vat die nou klofie sekuur en vinnig. Hier is die wêreld ’n bietjie klipperig en dit vertraag haar gang. Die bruin perd beur egter moedig voort en sy is die poort nog skaars tweehonderd tree binne, toe dit effens wyer word en sy met ’n onverklaarbare dankbaarheid sien dat die seekoeigat nog steeds vol water is. Sy roer haar perd effens harder en toe hulle die gelykte vat binne in die poort, bring sy hom weer op ’n jaag galop.

